
Pa ne zouj ket ar radio publik ouzh e gefridi

War-dro 300 den a zo en em vodet d’ar Sadorn 25 a viz Meurzh dirak ti France Bleu Breizh Izel e Kemper. Divizet e oa bet aozañ ar vodadeg-se gant ar re o doa ijinet ar sinadeg evit ma cheñcho an traoù e FBBI. War renk azgoulennoù ar sinerien : lakaat FBBI da zoujañ ouzh he c’hefridi a servij publik, dreist-holl evit pezh a sell ouzh ar skignañ programmoù e brezhoneg pe diwar-benn danvez Breizh dre vras. Dav anzav emañ c’hoazh pell Yann diouzh e gazeg, ma seller ouzh kaier kargoù ar radio.

Tro o deus bet ar vanifesterien, bodet dindan ar glav, da glevout prezegennoù gant Herve ar Gall (hag eñ aozer ar sinadeg), Naig Gars (kuzulierez-rannvro), Padrig Malrieu (Kuzul Sevenadurel Breizh), Yann-Bêr Thomin (Kuzul-rannvro) ha Fanny Chauffin, lennet ganti ur gemennadenn a genskoazell savet gant strollad sindikadoù gopridi FBBI. E dibenn ar vanifestadeg ez eus bet degemeret un nebeud tud, dezho da reiñ ar sinadeg (ouzhpenn 1000 sinadur dastumet da zevezh ar vanifestadeg) da bennoù bras FBBI. Ur stourm a ranko kenderc’hel (ha marteze dont da vezañ… nerzhusoc’h) ma fell d’ar Vretoned bezañ doujet evit pezh a sell ouzh skignañ o yezh er radio.
R.M.

Gallout a reer bepred sinañ ar sinadeg :

http://garzh.free.fr/petition2/php/index.php
Ul lastez raktres !

D’ar Merc’her 22 a viz Meurzh e oa bet degemeret gant Kuzul ar Vinistred ur raktres-lezenn evit frammañ ar merañ eus al lastez skinoberiant e Bro-C’hall. E-touez an diskoulmoù kinniget en defe c’hoant ar gouarnamant da lakaat da ziskoulm pennañ an endonañ, da lâret eo, berniañ an dilerc’hioù er gwiskadoù geologel donañ. Ar pezh a vefe fin ar jeu evit un doare all : berniañ al lastez e-lec’h m’int bet produet a-benn lezel anezho dindan fri an dud hag e-giz-se chom da vezañ prederiet gante hag o dazont, e-lec’h disoñjal anezho en un toull. Ar raktres-se, a rankfe bezañ studiet gant ar Parlamant d’ar 6 a viz Ebrel, a zo savet a-enep dezhañ kalzig a gevredigezhioù a stourm a-enep an nukleel : Greenpeace, Coordination nationale des collectifs contre l'Enfouissement des déchets radioactifs, ar Rouedad Sortir du Nucléaire, Agir pour l'Environnement, les Amis de la Terre, Confédération Paysanne. Diwar vremañ emaint o kabaliñ da sachañ evezh an deputeed war dañjer an endonañ.

Morwena Audic
Un abadenn evit bugale ospital Brest

D’ar 1añ a viz Ebrel e vo aozet un abadenn vras "Taol dorn keltiek" e Park ar Penfell e Brest gant ar gevredigezh Taol Dorn ("Coup de main") evit aesaat buhez ar vugale a vez en ospitalioù. Kregiñ a raio da 9e noz gant ar strollad Tri Yann a-raok ur fest-noz gant Torr-Penn, Ar Vreudeur Morvan, ha Sonerien Keroual. Ur pred krampouezh a vo kinniget war al lec’h. Kenaozet eo gant implijidi an ospital ha kevredigezhioù lec’hel. An holl arc’hant dastumet a servijo da seveniñ raktresoù pe da brenañ dafar evit gwellaat degemer ar vugale en ospitalioù. Da skouer, goude ur fest-noz e 2005 e oa bet prenet binviji home-sinema ha krouet ur stal-labour atizañ dre ar c’han evit bugale ospital Brest.

Hoel Louarn

20 euro en a-raok, 25 euro war al lec’h.
http://coupdemainassociation.ifrance.com
Mell-droad . c'hwec'h diouzh renk evit Roazhon
Disadorn da noz e oa bet trec'h skipailh melldroaderien Roazhon evit ar c'hwec'hvet gwech diouzh renk ! Tri c'hrogad diouzh renk hep pal ebet evit an enebourien... Pell zo ne oa ket bet ken laouen suporterien ar re "ruz-ha-du". Disadorn, e Stad Hent an Oriant eo aet Mensah hag Ukata da lakaat ur pal pep hini a-enep Troyes (17vet).
E fin 32vet devezh ar c'hevre kentañ e oa 50 poent gant skipailh Roazhon, er 5vet plas. Ur poent nebeutoc'h eget Auxerre (4e) ha tri nebeutoc'h eget Lille (3e). Spi zo gant Roazhon pignat un tamm er renkad c'hoazh a-benn kemer perzh pe e Kib Europa, pe en UEFA pe e Kevre ar Gampioned. Krogadoù a zeu Roazhon a vo a-enep skipailhoù Tolosa, Sochaux ha Niça. Gwelet e vo hag-eñ e kendalc'ho c'hoarierien Laszlo Bölöni gant ar memes hent !
Wu Ji (Wu Ji, la légende des cavaliers du vent)

Sina – 2004

Senario ha seveniñ : Chen Kaige
Pa oa bihan Qingcheng (Cecilia Cheung) e oa bet kinniget un emglev dezhi gant an Doueez Manshen (Hong Chen) : un tonkad dispar he do met ne c’hello kaout gwir garantez digant den ebet. Ugent vloaz war-lerc’h e vo kevezerezh etre gwazed galloudusañ an impalaeriezh eviti. Met an den a vo ar gwirionañ e galon a vo Kunlun (Dong-Kun Jang), ur sklav hag a oar redek ken prim hag an avel.
Abaoe Wo hu cang long (Tigre et dragon, 2000) ez eus un doare filmoù sinaat a ra berzh e broioù ar C’hornog : ar "wu xia pian" an hini eo, mojennoù marc’hegiezh aziat. Ur cheñchamant eo kaout filmoù boemus o arvestoù ha ne zeufent ket eus Hollywood met dizingal e c’hell bezañ o danvez. Uhelek e oa palioù Wu Ji e gwirionez, met etre eo an disorc’h. Kalzig a arvestoù kitsch-tre a zo ha n’eo ket mestroniet a-walc’h an efedoù arbennik (ha priz porpant vilañ ar sinema a yafe a-walc’h gant Kunlun war ar marc’had), met gwir eo ez eus bommoù brav ha barzhel er film a-hend-all.

N.B. : Ar re sot gant Star Wars a vo sachet o evezh gant tudenn an drouklazher mevel d’an dug.

Meriadeg Vallerie

Evit gouzout muioc’h : http://tfmdistribution.com/wuji/accueil.html
Ur C’hazh belgiat e Breizh

Deuet en taol-mañ ar c’hazh, gant e sell sonn ha fiviñv (diot a-wezhioù), d’ober un dro da Vreizh ! Un targazh fin ha soutil a zo anezhañ. Gouzout a ra diskoachañ dibennachoù hor c’hevredigezh ha techoù mab-den.

Ma’z eo mailh ar C’hazh evit miaoual war gement ton fent a zo e c’hoarzhomp-ni laouen, glas, diardoù pe c’hwerv tro ha tro. Dres giz fent Philippe Geluck, kriz ha skrijus alies. Lemm ha speredek ivez. Divi gKervella, an troer, en deus azasaet avanturioù ar C’hazh gant ampartiz ha finesa. Geluck ha Divi Kervella o deus kenlabouret start evit kinnig d’ar vrezhonegerien un albom a-zoare a glot rik gant spered ar yezh, hep distresañ personelezh ar C’hazh, anezhañ ur galleger a-vihanik.

Brudet eo ar C’hazh evit e ampartiz hep par da reiñ taolioù pav, da grabisat, skrignal ha rouzmouzat. Hiziv e teu da zegas deoc’h, e brezhoneg, ur "mor a blijadur" !

A.K.

Ar C’hazh e Breizh (le Chat est content), Philippe Geluck – troidigezh : Divi Kervella, Casterman. (9,95 euro an tamm)
Ar Pesked (20/02 – 20/03)

Setu ar pezh a zo bet rakwelet evit an dud bet ganet dindan arouez ar Pesked evit 2006. 

Ne vank na kizidigezh nag awen deoc’h. Donezonet oc’h zoken, ha brudet evit bezañ levezonet-tre gant  aergelc’hioù disheñvel. Un doare da deuziñ ha da gendoniañ hoc’h imor gant hini ar re a zo en-dro deoc’h an hini eo. Perzhioù dibar all hoc’h eus : ho kweledigezhioù a c’hell bezañ reizh a-walc’h ha pa ne vefent ket gwir da vat. Se a c’hell c’hoarvezout memestra gant ar re gizidikañ en ho touez. 

Evit a sell ouzh ho aferioù karantez e vezit romantel : sklav d’ho santadurioù alies, brokus ha trugarezus.

Gant harp Yaou e vo mat emdroadur ar bloaz-mañ. Tomm e vo d’ho kalon ha mont a reoc’h war-raok da vat. Beajoù, avanturioù, taolioù chañs ha prantadoù kreskiñ zo bet lakaet ouzh ar programm ! Bez’ e vo muioc’h a blijadur hag a arc’hant. Ha ne vioc’h ket ankouaet gant ar garantez… Pebezh bloavezh !
Katell Leon
















